
disem ausschlagen soltu fleissig wahr nemen, das du dich (wie nechst auch angeregt) nicht mit 
deiner Stangen dem ausschlagen nach zu weit auff die seiten verfahrest, sonder schlage ihm die 
seine (wie gelehrt) in einem ruck aus, auff das du mit deiner Stangen behend wider gerad vor 
seinem gesicht seyest, und also den stoß volbringest ehe dann er sich wider ermant.



Wie du auß der Mittelhut fechten solt.


Im zufechten schicke dich in die Mittelhut, auff solche weiß wie das grosser Bild in hievor getruckter 
Figur A. zur Rechten hand anzeigt, unnd nim wahr als bald du ihn erlangen kanst, so 
wirff ihm dein Stangen mit deiner Rechten hand uberzwerch durch sein gesicht, zu solchem 
wurff gibe deiner Stangen mit deiner Lincken hand ein starcken schwung, unnd laß dieselbige 
hiemit von der Stangen ab, auff das deine Stangen in disem wurff dester geschwinder durch 
sein gesicht und umb dein Kopff fliegen könne, in dem aber, das dein Stang also durch sein gesicht 
und umb dein Kopff fleugt, so trit auch mit deinem Lincken Fuß fürt zu ihm, unnd greyff 
under des, dieweil dein Stangen im herumb fliegen noch in der lufft ist, mit deiner Lincken hand 
wider an dein Stangen, und schlage ihm zum andern von deiner Lincken gegen seiner Rechten 
durch das gesicht, auch gegen seiner Stangen durch wo er die vor ihm führet, diser schlag soll 
mit beyden henden verricht werden, also das du nach endt des schlags in die Rechte Underhut 
kommest, dieweil dein Stangen aber also in disem schlag in die Underhut verfallet, wirt er dir 
behendiglichen gegen deinem gesicht (welches dann mit solchem verfallen enblöst wirt) herstossen, 
deren halben so trit mit deinem Rechten Fuß eilents auff dein Rechte seiten, unnd stoß 
mit im zugleich auch gegen seinem gesicht hinein, doch das du im hinein stossen die Lange schnei=

